
	1
	Ընթացիկ իրավիճակը և իրավական ակտի ընդունման անհրաժեշտությունը

	
	  Հայաստանի Հանրապետության և Ասիական զարգացման բանկի միջև 2011 թվականի մայիսի 19-ին և 2015 թվականի հոկտեմբերի 13-ին կնքված  «Քաղաքային կայուն զարգացման ներդրումային ծրագրի Տրանշ-1» և  «Քաղաքային կայուն զարգացման ներդրումային ծրագրի Տրանշ-2» վարկային համաձայնագրերով Ասիական զարգացման բանկի ֆինանսավորմամբ իրականացվող «Քաղաքային կայուն զարգացման ներդրումային ծրագրի Տրանշ 1»-ի  և  «Քաղաքային կայուն զարգացման ներդրումային ծրագրի Տրանշ 2»-ի շրջանակներում (այսուհետ՝ Ծրագիր) նախատեսվող քաղաքային մայրուղիների շինարարական աշխատանքների իրականացումն ապահովելու համար ճանապարհաշինական ծրագրերի նկատմամբ բացառիկ՝ գերակա հանրային շահ ճանաչված գույքերի Ձեռքբերող է հանդիսացել Հայաստանի Հանրապետությունը: 

  Համաձայն «Հողային օրենսգրքի» (Օրենգիրք) 56-րդ հոդվածի 2-րդ մասի. «Համայնքների զարգացման համար պետությունը կարող է իր սեփականության ներքո գտնվող հողերից համայնքներին անհատույց սեփականության իրավունքով հողամասեր տրամադրել»։ 
   Բացի այդ, «Տեղական ինքնակառավարման մասին» օրենքի 12-րդ հոդվածում շարադրված են համայնքի պարտադիր խնդիրները, որոնցից է նաև նշված հոդվածի 1-ին մասի 10-րդ կետում շարադրված՝ հասարակական տրանսպորտի աշխատանքի կազմակերպումը, համայնքային ճանապարհային ենթակառուցվածքների պահպանումը և շահագործումը։ 
   Ավելին, «Երևան քաղաքում տեղական ինքնակառավարման մասին» օրենքի 57-րդ հոդվածի 1-ին մասի համաձայն տրանսպորտի և ճանապարհաշինության բնագավառում քաղաքապետը կազմակերպում է քաղաքային նշանակության ավտոմոբիլային ճանապարհների  պահպանումը և շահագործումը, իսկ «Ավտոմոբիլային ճանապարհների մասին» ՀՀ օրենքի 3-րդ հոդվածի 5-րդ մասի ա) կետի համաձայն բնակավայրերի (համայնքների) փողոցները (ճանապարհները)՝ ըստ նշանակության, դասակարգվում են՝ ա) Երևանի քաղաքային նշանակության ճանապարհների (բացառությամբ միջպետական և հանրապետական նշանակության ավտոմոբիլային ճանապարհների տարանցիկ հատվածների)։ 
Վերոշարադրյալ Ծրագրերի շրջանակներում ադեցության ենթարկված գույքերի նկատմամբ օրենքով սահմանված կարգով ՀՀ կառավարության 11.09.2014. N1018-Ն, 03.12.2015թ. N1429-Ն, 30.06.2016թ. N683-Ն, 14.07.2016թ. N739-Ն և 06.10.2016թ. N1027-Ն որոշումներով ճանաչվել է գերակա հանրային շահ և իրականացվել է այդ գույքերի իրացում՝ համապատասխան փոխհատուցման դիմաց։ 

 Ձեռք բերված հողամասերի վրա կառուցված և դեռևս կառուցվող ճանապարհները «Ավտոմոբիլային ճանապարհների մասին» ՀՀ օրենքի 3-րդ հոդվածի 5-րդ մասի ա) կետի իմաստով դասակարգվում են որպես Երևանի քաղաքային նշանակության ճանապարհներ։

  Իրացման աշխատանքների և ճանապարհի շինարարության ավարտից հետո անհրաժեշտ է ձեռք բերված հողամասերը, որոնց վրա կառուցվել է ճանապարհը, անհատույց օգտագործման իրավունքով փոխանցել Երևան համայնքին՝ տրանսպորտի  ճանապարհաշինության բնագավառում քաղաքապետին վերապահված լիազորությունների իրականացումն ապահովելու նպատակով։

 Հիմք ընդունելով վերոշարադրյալը, ՀՀ կառավարության հաստատմանն է ներկայացվում «Երևան քաղաքի վարչական սահմաններում գտնվող՝ պետական սեփականություն հանդիսացող հողամասերը Երևան համայնքին սեփականության իրավունքով անհատույց տրամադրելու մասին» ՀՀ կառավարության որոշման նախագիծը։

	2
	Կարգավորման նպատակը և բնույթը 

	
	Իրականացվելու է քաղաքային նշանակության ավտոմոբիլային ճանապարհների, կամուրջների, թունելների, այլ ճարտարագիտական կառույցների շինարարության, պահպանման և շահագործման կազմակերպումը։

	Նախագծի մշակման գործընթացում ներգրավված ինստիտուտները և անձինք

	
	Նախագիծը մշակվել է Երևանի քաղաքապետարանի և «ԵԿՆ ԾԻԳ» ՀՈԱԿ-ի աշխատակազմի կողմից:

	4
	Ակնկալվող արդյունքը

	
	ՀՀ կառավարության որոշման նախագծի ընդունման դեպքում հնարավոր կլինի ապահովել «Երևան քաղաքում տեղական ինքնակառավարման մասին» ՀՀ օրենքի 57-րդ հոդվածի 1-ին մասի 1-ին կետով սահմանված՝ Երևանի քաղաքապետի լիազորությունների իրականացումը, որի ուժով էլ հնարավոր կլինի առավել արդյունավետ իրականացնել վերոնշյալ ճանապարհների ընթացիկ սպասարկումը և անվտանգության ապահովումը։ 

	5
	Տեղեկատվություն այլ նորմատիվ իրավական ակտերի ընդունման և լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին 

	
	«Երևան համայնքի վարչական սահմաններում գտնվող՝ պետական սեփականություն հանդիսացող հողամասերը անհատույց սեփականության իրավունքով Երևան համայնքին փոխանցելու մասին» Հայաստանի Հանրապետության կառավարության որոշման նախագծի ընդունման կապակցությամբ այլ նորմատիվ իրավական ակտեր ընդունելու անհրաժեշտություն չի առաջանում և պետական բյուջեում ծախսերի և եկամուտների ավելացում կամ նվազում չի ակնկալվում:

